
Barnabas, Apostol
11 Mehefin

Barnabas, Apostol
11 Mehefin
Er nad yw ymhlith deuddeg apostol yr efengylau, y mae Barnabas yn un o apostolion pwysicaf Llyfr yr Actau. Am fod popeth i’w ddal yn gyffredin, gwerthodd ei ystâd a rhoi’r elw i’r Eglwys ac mae’n amlwg iddo ddod yn arweinydd. Fe’i disgrifir fel Lefiad o Gyprus. Perthynai, felly, fel ei gyfaill, Paul, i’r byd Groegaidd, nid i Balestina, ac ef a gyflwynodd Paul i arweinwyr yr Eglwys yn Jerwsalem. Fe’i hanfonwyd i Antioch i gyfarwyddo’r Cristnogion yno, fe ymddengys, yn eu hymwneud â rhai a gafodd dröedigaeth nad oeddynt yn Iddewon a hyrwyddodd y syniad bod pawb yn un yng Nghrist. Ymadawodd â Paul a mynd i Gyprus a dywed traddodiad ddarfod ei ferthyru yno yn y flwyddyn 61.

Cedwir pob hawl. Ni ellir atgynhyrchu, na chadw ar system adfer, unrhyw 

ran o’r cyhoeddiad hwn, na’i drosglwyddo mewn unrhyw ddull na thrwy 

unrhyw gyfrwng, electronig, mecanyddol, llungopïo, recordio nac arall, heb ganiatâd ysgrifenedig ymlaen llaw oddi wrth ddeiliad yr hawlfraint priodol, ac eithrio fel y caniateir isod.


Atgynhyrchu:

Gellir storio ac atgynhyrchu’r ddogfen hon i’w defnyddio’n ddi-dâl ar yr amod na werthir mo’r copïau, na chynhyrchir mwy na 500 copi a bod enw’r plwyf, y gadeirlan neu’r sefydliad yn ymddangos ar y clawr blaen neu ar y dudalen gyntaf neu fel pennawd neu droednodyn ar ddalen sengl. Dylid cynnwys y gydnabyddiaeth a ganlyn:
Testun allan o Gair yr Arglwydd 2011 – yr Eglwys yng Nghymru
Hawlfraint     Cyhoeddiadau’r Eglwys yng Nghymru 2011.

Defnyddiwyd a Salms trwy ganiatâd ddyfyniadau o’r Beibl Cymraeg Newydd a’r Beibl Cymraeg Newydd Diwygiedig 2004     Cymdeithas (Brydeinig a Thramor) y Beibl. Cedwir pob hawl.
Colect 211
Llyfr Gweddi 1984

O Arglwydd Dduw hollalluog, a gynysgaeddaist dy sanctaidd Apostol Barnabas â rhagorol roddion yr Ysbryd Glân: na ad inni fod yn amddifad o’th aml ddoniau, nac ychwaith o ras i’w harfer hwynt bob amser i’th anrhydedd di a’th ogoniant; trwy Iesu Grist ein Harglwydd.

Cyfoes
O Dduw hael, rhoddwr pob dawn,

a dywelltaist dy Ysbryd ar Barnabas dy was,

cynorthwya ni, trwy ei esiampl,

i fod yn hael ein barn

ac yn anhunanol ein gwasanaeth;

trwy Iesu Grist ein Harglwydd

sydd yn fyw ac yn teyrnasu gyda thi

yn undod yr Ysbryd Glân,

yn un Duw, yn awr ac am byth.

Ôl Gymun 110
Arglwydd Dduw, ffynhonnell gwirionedd a chariad,

cadw ni’n ffyddlon i ddysgeidiaeth 

a chymdeithas yr apostolion,

wedi ein huno mewn gweddi a thorri bara,

ac yn un mewn llawenydd a symlrwydd calon,

yn Iesu Grist ein Harglwydd.

Job 29. 11-16

"Pan glywai clust, galwai fi'n ddedwydd, a phan welai llygad, canmolai fi; oherwydd gwaredwn y tlawd a lefai, a'r amddifad a'r diymgeledd. Bendith yr un ar ddarfod amdano a ddôi arnaf, a gwnawn i galon y weddw lawenhau. Gwisgwn gyfiawnder fel dillad amdanaf; yr oedd fy marn fel mantell a thwrban. Yr oeddwn yn llygaid i'r dall, ac yn draed i'r cloff. Yr oeddwn yn dad i'r tlawd, a chwiliwn i achos y sawl nad adwaenwn. "

Salm 112
Testun Beiblaidd

Molwch yr ARGLWYDD. Gwyn ei fyd y sawl sy'n ofni'r ARGLWYDD, ac yn ymhyfrydu'n llwyr yn ei orchmynion. Bydd ei ddisgynyddion yn gedyrn ar y ddaear, yn genhedlaeth uniawn wedi ei bendithio. Bydd golud a chyfoeth yn ei dŷ, a bydd ei gyfiawnder yn para am byth. Fe lewyrcha goleuni mewn tywyllwch i'r uniawn; y mae'r cyfiawn yn raslon a thrugarog. Da yw i bob un drugarhau a rhoi benthyg, a threfnu ei orchwylion yn onest; oherwydd ni symudir ef o gwbl, a chofir y cyfiawn dros byth. Nid yw'n ofni newyddion drwg; y mae ei galon yn ddi-gryn, yn ymddiried yn yr ARGLWYDD. Y mae ei galon yn ddi-sigl, ac nid ofna nes iddo weld diwedd ar ei elynion. Y mae wedi rhoi'n hael i'r tlodion; y mae ei gyfiawnder yn para am byth, a'i gorn wedi ei ddyrchafu mewn anrhydedd. Gwêl y drygionus hyn ac y mae'n ddig; ysgyrnyga'i ddannedd a diffygia; derfydd am obaith y drygionus. 

Salm Pwyntiedig

Molwch yr Arglwydd. •


Gwyn ei fyd y sawl sy’n / ofni’r / Arglwydd :

ac yn ymhyfrydu’n / llwyr yn / ei orch/mynion.

Bydd ei ddisgynyddion yn gedyrn / ar y / ddaear :

yn genhedlaeth uniawn / wedi / ei ben/dithio.

Bydd golud a chyfoeth / yn ei / dŷ :

a bydd ei gyf/iawnder • yn / para • am / byth.

Fe lewyrcha goleuni mewn ty/wyllwch • i’r / uniawn :

y mae’r cyfiawn yn / raslon / a thru/garog.

Da yw i bob un drugarhau / a rhoi / benthyg :

a threfnu / ei or/chwylion • yn / onest;

Oherwydd ni symudir / ef o / gwbl :

a / chofir • y / cyfiawn • dros / byth.

Nid yw’n ofni ne/wyddion / drwg :

y mae ei galon yn ddi-gryn • yn ym/ddiried / yn yr / Arglwydd.

Y mae ei galon / yn ddi-/sigl :

ac nid ofna nes iddo weld / diwedd / ar • ei e/lynion.
Y mae wedi rhoi’n / hael i’r / tlodion :

y mae ei gyfiawnder yn para am byth •


a’i gorn wedi ei ddyr/chafu / mewn an/rhydedd.

Gwêl y drygionus hyn ac y mae’n ddig •


ysgyrnyga’i ddannedd / a di/ffygia :

derfydd am / obaith / y dryg/ionus.
Actau 11. 19-30

Yn awr yr oedd y rhai a wasgarwyd oherwydd yr erlid a gododd o achos Steffan wedi teithio cyn belled â Phoenicia a Cyprus ac Antiochia, heb lefaru'r Gair wrth neb ond Iddewon yn unig. Ond yr oedd rhai ohonynt yn bobl o Cyprus a Cyrene a dechreusant hwy, wedi iddynt ddod i Antiochia, lefaru wrth y Groegiaid hefyd, gan gyhoeddi'r newydd da am yr Arglwydd Iesu. Yr oedd llaw'r Arglwydd gyda hwy, a mawr oedd y nifer a ddaeth i gredu a throi at yr Arglwydd. Daeth yr hanes amdanynt i glustiau'r eglwys oedd yn Jerwsalem ac anfonasant Barnabas allan i fynd i Antiochia. Wedi iddo gyrraedd, a gweld gras Duw, yr oedd yn llawen, a bu'n annog pawb i lynu wrth yr Arglwydd o wir fwriad calon; achos yr oedd yn ddyn da, yn llawn o'r Ysbryd Glân ac o ffydd. A chwanegwyd tyrfa niferus i'r Arglwydd. Yna fe aeth ymaith i Darsus i geisio Saul, ac wedi ei gael daeth ag ef i Antiochia. Am flwyddyn gyfan cawsant gydymgynnull gyda'r eglwys a dysgu tyrfa niferus; ac yn Antiochia y cafodd y disgyblion yr enw Cristionogion gyntaf. Yn y dyddiau hynny daeth proffwydi i lawr o Jerwsalem i Antiochia, a chododd un ohonynt, o'r enw Agabus, a rhoi arwydd trwy'r Ysbryd fod newyn mawr ar ddod dros yr holl fyd; ac felly y bu yn amser Clawdius. Penderfynodd y disgyblion, bob un ohonynt, gyfrannu, yn ôl fel y gallai fforddio, at gynhaliaeth eu cyd-gredinwyr oedd yn trigo yn Jwdea. Gwnaethant hynny, ac anfon eu cyfraniad at yr henuriaid trwy law Barnabas a Saul. 

Ioan 15. 12-17

Dyma fy ngorchymyn i: carwch eich gilydd fel y cerais i chwi. Nid oes gan neb gariad mwy na hyn, sef bod rhywun yn rhoi ei einioes dros ei gyfeillion. Yr ydych chwi'n gyfeillion i mi os gwnewch yr hyn yr wyf fi'n ei orchymyn ichwi. Nid wyf mwyach yn eich galw yn weision, oherwydd nid yw'r gwas yn gwybod beth y mae ei feistr yn ei wneud. Yr wyf wedi eich galw yn gyfeillion, oherwydd yr wyf wedi gwneud yn hysbys i chwi bob peth a glywais gan fy Nhad. Nid chwi a'm dewisodd i, ond myfi a'ch dewisodd chwi, a'ch penodi i fynd allan a dwyn ffrwyth, ffrwyth sy'n aros. Ac yna, fe rydd y Tad i chwi beth bynnag a ofynnwch ganddo yn fy enw i. Dyma'r gorchymyn yr wyf yn ei roi i chwi: carwch eich gilydd. 

Galatiaid 2. 1-10

Wedyn, ymhen pedair blynedd ar ddeg, euthum unwaith eto i fyny i Jerwsalem ynghyd â Barnabas, gan gymryd Titus hefyd gyda mi. Euthum i fyny mewn       ufudd-dod i ddatguddiad. Gosodais ger eu bron - o'r neilltu, gerbron y rhai a gyfrifir yn arweinwyr - yr Efengyl yr wyf yn ei phregethu ymhlith y Cenhedloedd, rhag ofn fy mod yn rhedeg, neu wedi rhedeg, yn ofer. Ond ni orfodwyd enwaedu ar fy nghydymaith Titus hyd yn oed, er mai Groegwr ydoedd. Codwyd y mater o achos y gau gredinwyr, llechgwn a oedd wedi llechian i mewn fel ysbiwyr ar y rhyddid sy'n eiddo i ni yng Nghrist Iesu, gyda'r bwriad o'n caethiwo ni. Ond ni ildiasom iddynt trwy gymryd ein darostwng, naddo, ddim am foment, er mwyn i wirionedd yr Efengyl aros yn ddianaf ar eich cyfer chwi. Ond am y rhai a gyfrifir yn rhywbeth (nid yw o ddim gwahaniaeth i mi beth oeddent gynt; nid yw Duw yn ystyried safle unrhyw un), nid ychwanegodd yr arweinwyr hyn ddim at yr hyn oedd gennyf. I'r gwrthwyneb, fe welsant fod yr Efengyl ar gyfer y Cenhedloedd wedi ei hymddiried i mi, yn union fel yr oedd yr Efengyl ar gyfer yr Iddewon wedi ei hymddiried i Pedr. Oherwydd yr un a weithiodd yn Pedr i'w wneud yn apostol i'r Iddewon, a weithiodd ynof finnau i'm gwneud yn apostol i'r Cenhedloedd. A dyma Iago a Ceffas ac Ioan, y gwŷr a gyfrifir yn golofnau, yn cydnabod y gras oedd wedi ei roi i mi, ac yn estyn i Barnabas a minnau ddeheulaw cymdeithas, ac yn cytuno ein bod ni i fynd at y Cenhedloedd a hwythau at yr Iddewon. Eu hunig gais oedd ein bod i gofio'r tlodion; a dyna'r union beth yr oeddwn wedi ymroi i'w wneud. 

